Gwasanaethau Boreol i Ysgolion Uwchradd  -  gol. Catrin Lewis


PARCHU ERAILL
· Emyn

· Mae’n rhwydd iawn i roi label ar rywun – am eu bod nhw’n araf yn eu gwaith, neu am eu bod nhw’n fawr neu’n fach.  Gwrthod eu trin fel unigolion.  Doedd neb yn dangos mwy o barodrwydd i ddangos chwarae teg i bobl na Iesu.  
· Gwrandewch ar yr hanes yma o efengyl Ioan:
Iesu’n siarad gyda’r wraig o Samaria – Ioan 4

Ar y ffordd roedd rhaid iddo basio drwy Samaria. 5 Daeth i bentref o'r enw Sychar, yn ymyl y darn tir enwog roedd Jacob wedi ei roi i'w fab Joseff ers talwm. 6 A dyna lle roedd ffynnon Jacob. Roedd Iesu wedi blino’n lân, ac eisteddodd i orffwys wrth y ffynnon. Roedd hi tua chanol dydd. 
7 Daeth gwraig yno i godi dŵr. Samariad oedd y wraig, a gofynnodd Iesu iddi, "Ga i ddiod gen ti?" 8 (Roedd ei ddisgyblion wedi mynd i'r dre i brynu bwyd.) 
9 "Iddew wyt ti,” meddai’r wraig, “Sut medri di ofyn i mi am ddiod? Dw i’n wraig o Samaria." (Y rheswm pam wnaeth hi ymateb fel yna oedd fod Iddewon yn gwrthod defnyddio’r un llestri â’r Samariaid fel arfer.) 
10 Atebodd Iesu, "Taset ti ond yn gwybod beth sydd gan Dduw i’w roi i ti, a phwy ydw i sy'n gofyn i ti am ddiod! Ti fyddai’n gofyn wedyn, a byddwn i’n rhoi dŵr bywiol i ti." 
11 "Syr," meddai'r wraig, "Ble mae’r 'dŵr bywiol' hwn sydd gen ti? Does gen ti ddim bwced i godi dŵr ac mae'r ffynnon yn ddofn.
13 Atebodd Iesu, "Bydd syched eto ar bawb sy'n yfed y dŵr yma, 14 ond fydd dim syched byth ar y rhai sy'n yfed y dŵr dw i’n ei roi. Yn wir, bydd y dŵr dw i’n ei roi yn troi'n ffynnon o ddŵr y tu mewn iddyn nhw, fel ffrwd yn llifo i fywyd tragwyddol." 

· Mae’r Beibl yn dweud y dylai’r Cristion o bawb ddangos parch a chwarae teg i eraill. 
Gweddïwn
Ein Tad,


Diolch am esiampl yr Arglwydd Iesu Grist.  Rydyn ni’n byw mewn cymdeithas lle mae llawer yn camdrin eraill oherwydd eu rhyw neu eu lliw.  Rho ras i ni i droi ein cefn ar y ffyrdd drwg yma o feddwl, gan geisio lles pawb, pwy bynnag ydyn nhw.  

Anfonaist dy Fab i’r byd i gyhoeddi’r newyddion da – efengyl tangnefedd;  llanw ein calonnau â chariad tuag at holl bobloedd y byd, fel y byddwn yn gweld eu rhinweddau a chydnabod mai brodyr a chwiorydd ydym yn byw yn dy gariad di.


O Dduw ein Tad, cadw ni rhag pob rhagfarn.  Rho inni gariad a hyder fel y byddwn yn gallu parchu ein hunain ac eraill, er mwyn Iesu Grist.











Amen 

